
Á MESA DO PARLAMENTO

O Grupo Parlamentar de En Marea, a iniciativa das súas deputadas Ánxeles Cuña Bóveda e Luca Chao Pérez e a través do seu voceiro Luís Villares Naveira, ao abeiro do disposto no artigo 160 do Regulamento da Cámara, presenta a seguinte Proposición non de lei para o seu debate na Comisión 4.ª, sobre o acoso escolar e o ciberacoso.
EXPOSICIÓN DE MOTIVOS

Na década dos setenta, algúns investigadores detectan como motivo detonante do suicidio de adolescentes o acoso escolar. É no 1978 cando o psicólogo escandinavo Dan Olweus introduce o termo bullyng coma“un auténtico pesadelo” e con pegadas que moitas veces teñen prevalencia mesmo na vida adulta, o que fixo promover políticas de prevención, avaliación e intervención en diferentes estados.

Por outra banda, a definición inclúe tres características; intencionalidade, desequilibrio de poder entre agresor e vítima e a repetición da conduta no tempo. Porén, entendemos por acoso escolar toda agresión física ou psicolóxica dun escolar ou grupo de escolares cara outro/a, frecuente, que se mantén no tempo, e representa un expoñente das malas relacións entre escolares xunto cun desexo perverso de diversión.

Asemade, outro aspecto a destacar do acoso é o seu carácter social, xa que os resultados de estudos sobre este fenómeno apuntan algunhas características socio-afectivas sobre os escolares implicados/as no bullyng e indican que  presentan unha posición social desfavorable respecto aos que non están implicados. Este aspecto sinala a necesidade de coñecer as percepcións e actitudes do profesorados, así como a estrutura socio-afectiva do grupo como mecanismo que contribúe a manter a relación agresión-vitimización, sendo a súa análise necesaria para orientar as actuacións preventivas encamiñadas a mellorar a convivencia escolar.

De xeito paralelo ao bullyng presencial, asistimos dende hai uns anos á orixe dos cambios na realidade da violencia, dando lugar a novas estruturas de agresión entre iguais como é o caso do ciberacoso o ciberbullyng no que se empregan as Tecnoloxías da Información e a Comunicación (TIC), principalmente Internet e o teléfono móbil. Traspasa o espazo e o tempo, facilita o ataque dende o anonimato e nos espazos virtuais, aos que calquera ten acceso. Neste sentido, a falla de control parental, as condutas pouco seguras en Internet, o uso de redes sociais, así como os programas de mensaxería instantánea e a frecuencia do uso de Internet durante a fin de semana, son factores de risco tanto de cibervitimización ocasional como habitual.

Ademais, tanto o bullyng como o ciberbullyng considéranse factores de risco social e emocional asociado a problemas psicolóxicos, que transcenden a vida escolar, constituíndo un claro antecedente das condutas disociais. Malia todo, as TIC constitúen á súa vez, ferramentas convenientes para intervencións con nenos/as e adolescentes que sufriron este fenómenos, xa que promoven o seu benestar emocional, psicolóxico e social.

Noutra orde de cousas, o Informe Save the Children (2016) recolle que todos os nenos e nenas teñen dereito a ser protexidas de todas as formas de violencia e a posibilitarlles o desenvolvemento de todo o seu potencial de aprendizaxe nun ambiente seguro. No seu estudo elevaba a 9,3% as vítimas do acoso e a 6,9% as de ciberacoso.
A Fundación ANAR nun documento publicado en 2016, demostra o incremento de 272% das chamadas de nenos/as e adolescentes. Ademais alerta de que gran parte das vítimas (o 70%) sofre acoso cotiá.

O contexto normativo español de forma xenérica, establece unha cobertura legal en relación ao acoso en diferentes documentos: A Constitución Española de 1978 e o preámbulo da LOGSE de 1990. No Real Decreto 732/1995, de 5 de maio, establécense os Dereitos e Deberes dos alumnos e as normas de convivencia nos centros educativos e sinálase o carácter educativo e recuperador das sancións. Asemade, a Lei Orgánica de Educación de 2/2006 recoñece o importante papel da institución escolar na prevención e loita contra o bullyng, e para a educación da non violencia. Tamén se creou o Observatorio da Violencia Escolar, estatal e nas distintas CCAA, e indícase que todos os centros escolares deben elaborar o denominado Plan de Convivencia. Ademais, a lexislación educativa inclúe unha referencia ás vítimas de acoso na LOE, 2006. Malia todo, podemos afirmar que non existe unha lei que regule de forma específica e integral este grave problema.

Necesitamos contar cun marco lexislativo que aborde estas agresións  tan actuais como preocupantes, xa que debemos ter respaldo legal e preceptivo que atenda tanto ás consecuencias do fenómeno como aos seus e ás súas protagonistas.

Hai máis dunha década que a nosa Comunidade creou ferramentas normativas e protocolos, para facer fronte ao acoso pero descoñecemos o su alcance real, e o seu axuste ás indicacións propostas polas persoas expertas. 

En Galicia temos a Lei 4/2011, de 30 de xuño, o Decreto 8/2015 de 8 de xaneiro e o Decreto 15/2007 de 19 de abril.

Recóllese o termo de ciberacoso. O carácter das medidas é  correctivo/disciplinario para o agresor e de apoio e protección ás vítimas. Existe un Protocolo tipo B.

Necesitamos estratexias que apoien a intervención do profesorado para que non fique exposto á improvisación.

Ante esta situación, o Grupo Parlamentar de En Marea, presenta a seguinte Proposición non de lei para o seu debate en Comisión:
O Parlamento galego insta a Xunta de Galicia a:
· Realizar un novo diagnóstico de acoso escolar e ciberacoso.

· Reelaborar os protocolos e adaptalos á realidade das nosas aulas.

· Elaborar as respostas educativas necesarias que superen o actual modelo de carácter sancionador e disciplinario.

· Elaborar  programas preventivos relacionados cos fenómenos de acoso escolar e ciberacoso.

· Poñer en marcha o Plan de Convivencia Escolar.

Santiago de Compostela, 2 de febreiro de 2017.

